
臣某言：今月五日，中使劉元晏奉宣聖旨，擢授臣饒州刺史，兼賜官告，仍至當州送上

者。臣與元晏以某月二十三日至州上訖，臣伏以郡守分符，朝有常典，王人賜告，榮並

貴臣。事出非常，恩超往例。拜舞之際，悲歡失容。臣某誠歡誠喜，頓首頓首。臣聞千

年一聖，生聖時者為遭逢；萬朝一昌，遇昌期者為嘉會。臣頃者每念生聖時，逢聖運，

而職在遐外，莫能自通。何嚐不顧影獨悲，捫心屢泣！晝望白日，夜瞻北辰。豈謂分寸

之績未施，丹懇之誠若感。微藿傾心，蓋草木之常分；太陽回燭，及幽遠而不遺。今陛

下降不次之恩，授分憂之地，拜章承旨，皆自中人。聖渥沾濡，天威咫尺。從此萬里，

不為孤臣。臣某誠歡誠喜，頓首頓首。臣又聞臣子之道，犬馬代勞，義不辭難，分當竭

命。臣竊以飽食厚祿，肥生澤膚。猶願荷戈於逐虜之疆，免胄於捐軀之所。至於理財均

賦，惠寡安貧，勸農桑，敦學校，儒史之常節，駑駘顧何以堪！當此殊榮，少答元造，

高秩以忝，鴻私未酬。淒淒此誠，沒齒無怠。不任感涕屏營之至。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

